
Datorren astean Auzitegiko Medikuntzaren Nafar Institutuko instalazio berriak jarriko dituzte abian
Caballero presidenteordeak Nafarroako Ospitaleko F pabiloia berritzeko lanak inauguratu ditu, gaur; Tanatorioa ere bertan dago
Ostirala, 2008ko ekainaren 20a. Javier Caballero Martínez lehen presidenteorde eta Lehendakaritza, Justizia eta Barne Departamentuko kontseilariak Nafarroako Ospitaleko F pabiloiko zati bat berritzeko egin dituzten lanak inauguratu ditu, gaur. Datorren astetik aurrera, Auzitegiko Medikuntzaren Nafar Institutuko (INML) Auzitegiko Patologia Zerbitzuko instalazioak bertan egonen dira. Tanatorioa ere berritu dute. 
2006ko udazkenaz geroztik, F eraikineko zati bat berritzen aritu dira (Nafarroako Ospitaleko Anatomia Patologikoko Zerbitzuak ere erabiltzen duen zatia), edukiera handitzeko eta Auzitegiko Medikuntzaren Nafar Institutuko zerbitzuak hobetzeko. Lanen kostua 2,8 milioi eurokoa izan da, eta beste 241.000 euro ere gastatu dituzte, ekipamenduetarako. Gaur egun, hiru solairu ditu: sotoa, behe solairua eta solairuartea -berria-. Guztira, 1.411 metro koadro ditu (500 bat metro koadro solairu bakoitzean).
Juan Manuel Fernández Nafarroako Auzitegi Nagusiko presidentea eta Rafael Teijeira Álvarez INML Institutuko zuzendaria Nafarroako Gobernuaren eskumeneko zerbitzuaren instalazio berriak aurkezteko ekitaldira bildu dira. 2002az geroztik, Foru Komunitateko autopsia judizialak bertan egiten dituzte. Zentroa bi urte lehenago eraiki zuten, Justiziaren arloko eskumenak eskualdatu zituztenean.
Auzitegiko medikuntzako institutuak organo teknikoak dira, eta auzitegi nagusi batek egoitza duen hiriburuetan egoten dira. INML Institutuak bi zerbitzu ditu: Auzitegiko Klinika Zerbitzua (zauriak jasan dituzten pertsonen jarraipena egiten duena, baldin eta pertsona horiek prozedura judizial batean sartuta badaude) eta Auzitegiko Patologia Zerbitzua. Honako langile hauek ditu: auzitegiko hamaika mediku, autopsietako laguntzaileak, administrazioko langileak eta gizarte laguntzaileak edo psikologoak. 
Auzitegiko Patologia Zerbitzuak Foru Komunitateko ikerketa judizialetan sartuta dauden pertsonen autopsiak egiten ditu. Berrikuntza lanak egiten aritu diren bitartean, autopsiak Nafarroako Ospitaleko Anatomia Patologikoko Zerbitzuak utzitako instalazio batzuetan egin dituzte. Aipaturiko zerbitzuak ere erabiliko ditu, aurrerantzean, INML Institutuko instalazio berriak. 
1996tik 2005era bitarte, Foru Komunitateko ikerketa judizialetan sartuta dauden hildakoen kopuruak gora egin zuen, baina azkeneko bi urteetan kopurua egonkortu egin da. 2007an, INML Institutuak 318 pertsonei egin zien autopsia (122 berez hil ziren). Azkeneko urteetan zirkulazio istripuetan hildakoen kopuruak behera egin du, eta euren buruaz beste egin duten pertsonen kopuruak, berriz, gora. Beste istripu batzuk eragindako heriotzen kopuruak gora egin du, eta baita berez hildakoen kopuruak ere. Aldiz, drogen eraginez hildakoen kopuruak nabarmen egin du behera (2006an 13 pertsona, eta 2007an, berriz, 3). 
Autopsiak grabatzeko bideo kamera 
2006ra arte, auzitegiko medikuek oso leku gutxi izaten zuten lan egiteko. Gainera, lekua ez zegoen behar bezala banatuta, eta ez zuten bulegorik eta azterketetarako gelarik. Orain, gabezia horiek guztiak atzean gelditu dira, “Obras Especiales Navarra S.A.” (Obenasa) enpresak “Alonso, Hernández y Asociados” arkitektura bulegoaren zuzendaritzapean egin dituen lanei esker. 

Eraikina errotik birmoldatu dute, eta aurrerantzean, Auzitegiko Patologiako Zerbitzuko lanetarako leku gehiago izanen dute. Gainera, etorkizunean Auzitegiko Laborategi Zerbitzua ezartzeko lekua gorde dute. 
Sotoan Nafarroako Ospitaleko eta INML Institutuko hotz-ganberak daude (bakoitzean gutxienez ere 12 gorpu sartu daitezke). Gainera, gorpu arriskutsuei autopsiak egiteko areto bat (Nafarroako Ospitaleko Anatomia Patologikoko Zerbitzuak ere erabiltzen du), lau gorpu sartzeko moduko izozkailu bat, erradiologia eremua, igogailuak eta anda-igogailuak, materialetarako biltegia eta beste gela batzuk ere badaude bertan.
Lehenengo solairuan autopsia aretoa dago, eta bertan, bi mahai, horietako bat bideo sistemarekin. Honako hauek ere badaude: disekzio areto bat, aldagelak, langileentzako zerbitzu gelak, erabilera anitzeko gela bat (bilerak...), eta laborategia (hiru gunerekin, horietako bat Nafarroako Ospitaleko Anatomia Patologikoko Zerbitzurako). 
Lehenengo solairuan, bestalde, bi beilatoki daude. Horietako bat gorpuak aztertzeko erabili ahal izanen dute, beharrezkoa izanez gero. Bideo sistema ere izanen du, identifikazioa errazteko, beharrezkoa izanez gero. Era berean, solairu honetan daude Tanatorioko langileentzako lokalak. Gaur egun, Ospitalean hildakoen ahaideak artatzen dituzte (horretarako kontzesio administratiboa dute). 

Solairuartean, azkenik, honako hauek daude: bulegoak, autopsiak ikusteko galeria bat, laborategiak (histopatologia eta laginen azterketa), liburutegia, bilera aretoa, eta beste zerbitzu gela batzuk. 

Ekipamendu teknikoa
Autopsietarako bi aretoak eta bi laborategiak azken belaunaldiko ekipamendu teknikoz hornitu dituzte (tumulu hoztaileak, segurtasun biologikoko kabina, edo gas bitrinak). Hartara, segurtasuna handitu dute. 

Era berean, autopsietarako mahaietako batean bideo kamera bat ezarri dute. Kamera autopsia aretoko paretan bertan dagoen panel baten bidez kontrolatzen da, eta irudiak grabatu edo 19 hazbeteko TFT pantaila batean ikus daitezke, autopsia aretoan bertan. Eraikineko lehenengo solairuko erabilera anitzeko areto-liburutegian dagoen beste pantaila batean ere ikus daitezke irudiak (32 hazbeteko pantaila batean). Audio eta bideo sistemaren ezarpenak 14.000 euroko kostua izan du. 

Sistema berriari esker, Medikuntzako ikasleek autopsiak ikusi ahal izanen dituzte, lehenengo solairuko erabilera anitzeko aretoan bertan. Mikrofono bat izanen dute, sakagailu eta guzti, autopsia egiten ari den sendagileari galderak egiteko. Sendagileak komunikazioa aktibatzeko edo desaktibatzeko aukera izanen du. Grabazioak ordenagailu bateko disko gogorrean gorde ahal izanen dituzte, eta ondoren, DVD batean. Bestalde, hildakoen ahaideek irudien bidez identifikatu ahal izanen dituzte gorpuak, aretora joan gabe. 

Diseinu arkitektonikoan pabiloiko langileen eta bisitarien joan-etorriak hartu dituzte kontuak, eta hildakoekin ahalik eta joan-etorri laburrenak egiteko moduan diseinatu dute. Aretoetako eraikuntza eta ekipamendu materialek garbiketarako erabiltzen dituzten eragile kimikoak jasaten dituzte (granitoa, hormetan eta zoruan, eta kalitate oneko lixiba jasaten duen altzairu herdoilgaitza).
318 autopsia 2007an
1996tik 2005era bitarte, ikerketa judizialetan sartuta dauden hildakoen kopuruak gora egin zuen, baina azkeneko bi urteetan kopurua egonkortu egin da. Zirkulazio istripuetan hildakoen kopuruak behera egin du. Aldiz, gora egin dute honako hauek: berez hildakoak, indarkeriazko heriotzak (euren buruaz beste egin duten pertsonak), eta beste istripu batzuk eragindako heriotzak. Horixe bera adierazi dute INML Institutuko 2007ko txostenean.
2007an, INML Institutuak 321 nekropsia azterketa egin zituen, honela banatuta: 209, Iruñeko Epaitegietako kasuak; 47, Tuterakoak; 26, Lizarrakoak; 13, Tafallakoak; eta 26, Agoitzekoak. Hiru azterketa hezurrekin egin zituzten, eta gainerako 318 gorpuen %78 gizonezkoenak ziren. Bestalde, 122 gorpu berez hildako pertsonenak zirela ondorioztatu zuten. 2006ari dagokionez, berriz, 313 autopsia egin zituzten. INML Institutuko autopsien arabera, berez hiltzen diren pertsonek batez beste 56 urte izaten dituzte. 

2007an, estreinakoz, pertsona gehiago hil ziren euren buruaz beste eginda (%21,5) eta beste istripu batzuen eraginez (%16,8), zirkulazio istripuen eraginez baino (%15,9). Zehazki, 69 lagunek euren buruaz beste egin zuten, 54 hainbat motatako istripuen ondorioz hil ziren, eta 51, berriz, zirkulazio istripuetan. 

Beren buruaz beste eginda hil ziren 69 pertsonetatik %69,5 gizonezkoak ziren, eta batez beste 50,5 urte zituzten (gizonezkoek 50 urte eta emakumezkoek 53 urte). Hildako gehien 41-50 urtekoak izan ziren (%26,1), eta %55ek 31-60 urte zituzten. Heriotza gehienak maiatzean (%13), irailean (%11,6), otsailean (%10,1) eta abenduan (%10,1) jazo ziren. 2007an beren buruaz beste egin zutenen %33,3 urkatu egin ziren, eta %27,5 amilduta hil ziren. Sexuaren arabera, gizonezko suizidek gehien erabili zituzten metodoak honako hauek izan ziren: urkatzea (%41,16k), amiltzea (%20,8k), pozoia (%14,65ek) eta suzko armak (%12,5ek). Azkeneko metodo hori gizonezkoek bakarrik erabili zuten. Emakumezkoei dagokienez, %42,9 amilduta hil ziren, eta %33, berriz, pozoituta. 
2007an egindako autopsien arabera, gorpuen %21,5 beren buruaz beste egindako pertsonenak ziren. 2006arekin alderatuz gero, horrela hildakoen kopurua bikoiztu egin zen (46tik 69ra). 2007an zein 2006an, euren buruaz beste egin zutenen %54 50 urtetik beherakoak ziren. 
Istripuen ondorioz 54 lagun hil ziren iaz; hots, 2006an baino %42 gehiago. %55,5 ezustean erori eta burmuinean izandako zaurien ondorioz hil ziren, eta batez beste 77,5 urte zituzten. Gainerakoak, hainbat arrazoirengatik hil ziren (itota, murgilduta, edo amilduta).

Azkenik, zirkulazio istripuetan hildako 51 pertsonei egin zizkieten autopsiak 2007an. 32 gidariak ziren; 12, bidaiariak; eta 7, oinezkoak edo bestelakoak. %78,4 gizonezkoak ziren, eta %21,6 emakumezkoak. Hildako gehienak 21-30 urtekoak ziren (%29,4), eta segidan, 31-40 urtekoak (%15,7). Heriotza gehien apirilean (8), irailean (6) eta urrian (6) jazo ziren.

Datu horiek guztiak zehatzago aztertuz gero honako ondorio hauek atera ditzakegu: azpian hartuta hil zirenen eta bidaiarien kasuan, sexuen arteko proportzioa 6-4koa izan zen; gidarien kasuan, berriz, 9-1ekoa (gizonezkoen alde). Adinari dagokionez, azpian hartuta hil zirenen %71,4k 61-70 urte zituzten. Gidarien kasuan, berriz, %31,25ek 21-30 urte zituzten, %53,15ek 21-40 urte, eta %68,75ek 21-50 urte. 
2006arekin alderatuz gero, zirkulazio istripuetan 10 pertsona gutxiago hil ziren iaz (%16,4 gutxiago). Hain zuzen ere, bederatzi gidari gutxiago, bi bidaiari gehiago, eta azpian hartutako hiru lagun gutxiago hil ziren iaz (2006arekin alderatuta). Zirkulazio istripuetan hildako gidarien adinari dagokionez, 2007an hildakoak 2006koak baino zaharragoak izan ziren: 2006an, hildako gidarien %71,43 40 urtetik behera zituzten, eta 2007an, berriz, %53,15. 

Iaz egindako autopsien arabera, gorpuen %2,8 (8) laneko istripuetan hildako pertsonenak ziren, gizonezkoak guztiak ere. INML Institutuaren kasuistikari jarraiki, zirkulazio istripuak “in itinere” edo lan jakin bat egiten den bitartean jazotzen dira, eta epaitegiek laneko istriputzat jotzen dituzten kasuak zirkulazio istripu edo berezko heriotza gisa sailkatzen dira. Ondorioz, baliteke Nafarroan laneko istripuetan hiltzen direnen kopurua txostenean adierazi dutena baino handiagoa izatea. 2006arekin alderatuz gero, kopuruak %43 egin du behera (zazpi heriotza gutxiago).

Drogen ondorioz hildakoen kopuruak behera egin du 
2007an, eraildako sei laguni egin zieten autopsia INML Institutuan. Lau gizonezkoak ziren, eta bi, berriz, emakumezkoak. Bi, arma zuriekin egindako zaurien ondorioz hil ziren; beste bi, objektuekin eragindako traumatismoen ondorioz, bat, itota; eta beste bat, aurrean eramanda. Iaz 2005ean baino askoz hilketa gehiago jazo ziren (2005an hilketa bakarra izan zen Nafarroan). 2001, 2002, 2004 eta 2005ean, ordea, bosna hilketa jazo ziren, eta 2003an, berriz, 12. 

2007an hiru pertsona hil ziren drogen ondorioz. Bi gizonezkoak ziren, eta hirugarrena, emakumezkoa. Guztiak ere 31 eta 50 urte bitartekoak ziren. Azkeneko urteetan drogen ondoriozko heriotzek nabarmen eta etenik gabe egin dute behera. Hartara, 2002an 23 lagun hil ziren drogen ondorioz, eta 2006an, berriz, 13. 

Azkenik, bi lagunen heriotzaren arrazoia zehazteko dago oraindik, eta azterketa osagarrien emaitzen zain daude. Oro har, emaitza horiek heriotzaren arrazoia argitzea ahalbidetzen dute.

Oharra: www.navarra.es webguneko “Berriak” atalean prentsa ohar honi buruzko argazki bat dago.

